
Gangapushpanjalih

ಗಂಗಾಪುಷ್ಪಾಂಜಲಿಃ

ಶ್ರೀಗಣೇಶಾಯ  ನಮಃ ।
ಸ್ವಯಂ  ಶುಕ್ಲಾ ಶುಕ್ಲಾಭರಣವಸನಾ  ಜಹ್ನುತನಯೇ

ದ್ಯುತಿಂ  ವಾಚಾಂ ದೇವೀ ತವ ನ ಕಲಯಾಪ್ತುಂ  ಪ್ರಭುರಭೂತ್  ।
ಅತೋ ರೂಪಂ ಲಬ್ಧುಂ  ಸುಕವಿವದನಾಂಭೋಜಜನಿತೈ

ವಿರ್ಧತ್ತೇ  ವಾಗ್ಗುಂಫೈರ್ಜನನಿ  ! ಪದಪುಷ್ಪಾಂಜಲಿಮಸೌ  ॥ ೧॥
ಕದಾಚಿತ್ಕೇನಾಪಿ  ಕ್ವಚಿದಪಿ  ಸಮಾನೀತ್ತಮಮಲಂ

ಪಿಬಂತಃ ಪಾನೀಯಂ ತವ ಜನನಿ ! ಮೀನಾಸನಗತೇ ! ।
ವಹಂತಸ್ತ್ವಾಂ   ಗಂಗೇ! ಶಿರಸಿ ಕಿಲ ಹಾಲಾಹಲಭುಜೋ

ಲಭಂತೇ ತೇ ಲೋಕೇ ಶಮನದಮನಾನ್ನಾತ್ರ  ಶಮನಮ್ ॥ ೨॥
ಸದಾವೃತ್ತಾಸ್ತುಂಗಾನ್   ಭುವಿ ವಿಯತಿ ಧಾರಾಗತಿಧರಾನ್

ತರಂಗಾನ್ ಗಂಗಾಯಾಃ ಸುತರಲತುರಂಗಾಕೃತಿಧರಾನ್ ।
ವಿಚಿತ್ರಾ ವೀಕ್ಷ್ಯೈತೇ   ವಿಷಯಗತಯೋ ವೃತ್ತಿನಿವಹಾ

ಸ್ತ್ರಪಾಧೀನಾ  ಪೀನಾ ಅಪಿ ಜಹತಿ ದೀನಾಶ್ಚಪಲತಾಮ್  ॥ ೩॥
ಕೃಪಾಸಿಂಧುಃ ಸಿಂಧುಂ ಕಿಮುತ ಭವತೀಮತ್ರ ಭವತೀ

ಪ್ರಪಾಂ  ಪೀಯೂಷಸ್ಯ ಪ್ರತಿದಿನಮುಮೇಶೋ  ವಿತನುತೇ ।
ಅಥೋ ರೂಪಂ ಕೃತ್ವಾ ಜಗತಿ ಜನತಾತಾರಣಪಟುಃ

ಸ್ವಯಂ  ಮಾಯೋತ್ತೀರ್ಣಾ  ಸುರನದಿ ! ಸುಧಾಧಾಮಶಿರಸಃ ॥ ೪॥
ಪುರಾ ಧೃತ್ವಾ ಪಾತ್ರೇ  ತ್ರಿಭುವನ -ವಿಧಾತಾ ವಿಧಿರಭೂ

ದಿತಿ ಜ್ಞಾತ್ವಾ  ಪಾಥಃ ಶಿರಸಿ ಪಶುನಾಥಸ್ತವ  ದಧೌ ।
᳚ದೇ ಜಾನೇ ಜ್ಞಾನಾತ್ಸುರನದಿ   ! ಪುರಾಣಸ್ತು ಪುರುಷಃ

ಶರತ್ಪಾಥೋನಷ್ಟಾ  ಸುಮತಿರಿತಿ ತಥ್ಯಂ  ಜನವಚಃ ॥ ೫॥
ಅರಿತ್ರಂ  ನೋ ಯಸ್ಯಾಂ  ನಹಿ ಗುಣಧರೋ ನಾವಿಕಗಣಃ

ಪರಂ ಪಾರಂ ನಾರಂ ನಯತಿ ನ ಪುನರ್ಯಾತಿ ನನು ಯಾ ।
ಅಸಾರೇ ಸಂಸಾರೇ ಜಲಧಿವದಪಾರೇ ನಿಪತಿತಾನ್

ಜನಾನುದ್ಧರ್ತುಂ  ಸಾ ತರಿರಿಯಮಪೂರ್ವಾ ವಿಜಯತೇ ॥ ೬॥
ವಿಶೇಷಾಚ್ಛೇಷಸ್ತೇ   ಗುಣಗಣಮಶೇಷಂ ನಿಗದಿತುಂ

ಪ್ರಭುರ್ವಕ್ತುಂ   ದೋಷಾನ್ ಸದಸಿ ಬಹುರೋಷಾನ್ಮುಹುರಹಮ್  ।
ಬ್ರುವೇ  ಮಜ್ಜಜ್ಜಂತೋರ್ಜನನಿ   ! ಜಯತಿ ವ್ಯಾಲಪಟಲೀ

ವಿಶಾಲೀ ಕಂಠೇ ಚ ಸ್ಥಿತಿರಪಿ  ಸದಾ ಭೂತಭುವನೇ ॥ ೭॥
ಸಮಾಯಾತಾ ಕಸ್ಮಾತ್ಕ್ಕ   ಚ ಜಗತಿ ಯಾತೀಯಮಧುನಾ

ಕಥಂಕಾರಂ ಪಾರಂ ತವ ಜನನಿ ! ಜಾನಂತಿ ವಿಬುಧಾಃ ।
ನ ತೇಷಾಂ ಹಾನಿಃ ಸ್ಯಾತ್ಸುರನದಿ   ! ತವಾಪಾರವಿದುಷಾಂ

ಜನಾ ಮೂಢಾಃ ಕಿಂ ಯೇ ಭುವಿ ಶಶವಿಷಾಣಂ ನ ಹಿ ವಿದುಃ ॥ ೮॥
ತ್ವದನ್ಯೇ   ಮನ್ಯೇಽಹಂ  ದಧತಿ ವಿಬುಧಾಃ ಸಿದ್ಧಿನಿಚಯಂ

ಪ್ರಸನ್ನಾ  ಭಕ್ತೇಭ್ಯೋ   ನಿಜಜಪರತೇಭ್ಯೋಽಪಿ  ನಿಖಿಲಾಃ ।
ಪಿಬಂತಂ ಪಾನೀಯಂ ತಪನಕರತಪ್ತಂ  ತನುಭೃತಂ

ವಿಧತ್ಸೇ  ಸಿದ್ಧೀಶಂ  ಸುರನದಿ ! ಗಿರೀಶಂ ಚ ಕೃಪಯಾ ॥ ೯॥
ಪೂರ್ಣೇಂದೋರ್ದತ್ತಭಂಗಾಃಸುರಪುರಲಲನೋದ್ವರ್ತ್ತನೈಶ್ಚಾಪಿ     ಪಿಂಗಾಃ

ಶಂಭುಂ ಗಂತುಂ ತುರಂಗಾ ಹರಿಪದಗಮನೇ ವೈನತೇಯೋ ವಿಹಂಗಾಃ ।
ವಿತ್ತಾಶಾದತ್ತಚಿತ್ತಾನುದರಭೃತಿಪರಾಂತೀರಗಾನ್ಭುಕ್ತಭೋಗಾನ್    

ಭುಕ್ತೇಶಾನಪ್ರಸಂಗಾಜ್ಜಗತಿ    ಕಲಿಯುಗಾತ್ಪಾಂತು  ಗಂಗಾತರಂಗಾಃ ॥ ೧೦॥
ಇತಿ ಶ್ರೀಮದ್ಗುರುಣಾ   ವಿರಚಿತಃ ಗಂಗಾಪುಷ್ಪಾಂಜಲಿಃ  ಸಂಪೂರ್ಣಃ ।

Encoded and proofread by Anil Kumar Pandey anil.kumar17pandey at gmail.com

Gangapushpanjalih

pdf was typeset on December 7, 2019

Please send corrections to sanskrit@cheerful.com

2 sanskritdocuments.org


	Document Information
	Document Text
	Document Credits

